КАНОН СВЯТИТЕЛЮ ТИХОНУ ВОРОНЕЖСКОМУ,
ЗАДОНСКОМУ ЧУДОТВОРЦУ

Память празднуем 13 (26) августа

Тропарь, глас 8-й

От юности возлюбил еси Христа, блаженне, образ всем был еси словом, житием, любовию, духом, верою, чистотою и смирением, темже и вселился еси в Небесныя обители, идеже предстоя Престолу Пресвятыя Троицы, моли, святителю Тихоне, спастися душам нашим.                    

Ин тропарь, глас 4-й

Православия наставниче, благочестия учителю, покаяния проповедниче, Златоустаго ревнителю, пастырю предобрый, новый России светильниче и чудотворче, паству твою добре упасл еси и писаньми твоими вся ны наставил еси, темже венцем нетления украшен от Пастыреначальника, моли Его спастися душам нашим.

Канон, глас 8-й

Песнь 1

Ирмос: Воду прошед, яко сушу, и египетскаго зла избежав, израильтянин вопияше: Избавителю и Богу нашему поим.

Припев: Святителю отче наш Тихоне, моли Бога о нас.

Святителю Христов Тихоне! Сам даруй ми ум и язык, да воспою по достоянию славу, еюже славно прослави тя Христос Господь.

Святителю отче наш Тихоне, моли Бога о нас.

Луча Божественнаго Света возсия нам, приидите, чада света, да озаримся ею, да возгоримся духом, песньми святителя величающе.

Слава: Апостолов преемника, святителей сопрестольника, преподобных сожителя, прославим блаженнаго Тихона, егоже предстательством спасение улучаем.

И ныне: Воплотився неизреченно Владыка всех из Тебе, Богородительнице Марие, совершен бысть Человек и, родився, якоже прежде рождества, сохрани Тя чисту, Егоже моли спасти от бед души наша.

Песнь 3           

Ирмос: Небеснаго круга Верхотворче, Господи, и Церкве Зиждителю, Ты мене утверди в любви Твоей, желаний краю, верных утверждение, Едине Человеколюбче.

Святителю отче наш Тихоне, моли Бога о нас.

Любовию Христовою уязвився, блаженне, Тому от юности невозвратным желанием последовал еси, всякое плотское наслаждение возненавидев.

Святителю отче наш Тихоне, моли Бога о нас.

Юношеския страсти, плоть томящия, любомудрия мечем посекл еси, жертву себе Владыце Христу принося.

Слава: Страхом Господним утверждаемь, начало бо премудрости сей есть, любовию лучшею прилепился еси премудрости, о Тихоне.

И ныне: Воспоим божественный храм Божий, ублажим Святую Деву, обожени бывше Ею и от бед избавляеми.

Господи, помилуй (трижды).                                                                                       

Седален, глас 8-й 

Храм Святого Духа от юности был еси: Утешителева бо благодать, по вере твоей очистивши душу твою от страстей, яве в ней вселяется, сего ради и по преставлении соблюдеся тело твое нетленно. Моли Христа Бога от тлетворных страстей избавитися чтущим любовию память твою.

Слава, и ныне: Мати Сладкаго ми Иисуса, Чистая Богоотроковице, приятелище Духа Святаго, очисти мою душу, беззаконии оскверненную, и светлое жилище добродетелей соделай, Светоносная Нетленная, отжени облак страстей, да и мене Твоими молитвами осенит Утешителева благодать.

Песнь 4

Ирмос: Ты моя крепость, Господи, Ты моя и сила, Ты мой Бог, Ты мое радование, не оставль недра Отча и нашу нищету посетив. Тем с пророком Аввакумом зову Ти: силе Твоей слава, Человеколюбче.

Святителю отче наш Тихоне, моли Бога о нас.

Яко овча от Христа упаслся еси, якоже пастырь, упасл еси стадо, изводя на пажити живоносных твоих учений.

Святителю отче наш Тихоне, моли Бога о нас.

Таинник быв Христова учения, Сего ведением просветил еси люди, делы и словесы являя истину Его.

Слава: Истинен и верен страж дому Божия был еси, стрегий его делом, яко образ являя житием, словом, яко уча усердно, помышлением, яко пекийся о блазе Его.

И ныне: Тя пристанище, и стену, и прибежище, и надежду, и покров, и Предстательницу теплую обретше, вернии, к Тебе прибегаем и вопием прилежно, якоже научи нас взывати к Тебе, блаженный Тихон: Пресвятая Богородице, спаси нас.

Песнь 5

Ирмос: Вскую мя отринул еси от лица Твоего, Свете Незаходимый, и покрыла мя есть чуждая тьма, окаяннаго, но обрати мя и к свету заповедей Твоих пути моя направи, молюся.

Святителю отче наш Тихоне, моли Бога о нас.

Егоже возлюбил еси, Егоже возжелел еси, Егоже ради подвизался еси, святителю, моли ныне Христа о рабех, да, милостив быв, всем нам мирное состояние дарует, почитающим память твою.

Святителю отче наш Тихоне, моли Бога о нас.

Любовию и верою Христовою исполнен сый, явился еси яко река, обильно всю землю Российскую напояя словом учения, блаженне Тихоне.

Слава: Яко пчела сладкий мед от цветов, скоро увядающих, собрал еси, отче, от тленнаго мира духовное сокровище, имже всех нас услаждаеши.

И ныне: Исполни веселия сердце наше, Пречистая Богоотроковице, веселия рождшая Виновнаго, греховную печаль всякую потребляющи.

Песнь 6

Ирмос: Очисти мя, Спасе, многа бо беззакония моя, и из глубины зол возведи, молюся, к Тебе бо возопих, и услыши мя, Боже спасения моего.

Святителю отче наш Тихоне, моли Бога о нас.

Чист быв сердцем, чистому Христу прилепился еси, святый Святому, любитель Любительному, кроткий Кроткому, взывая непрестанно: мне прилеплятися Богови благо есть.

Святителю отче наш Тихоне, моли Бога о нас.

Утеху, роскошь, честь, богатство, славу и все сокровище мира презрел еси, воспаряя к Горнему Иерусалиму, к дому Отца Небеснаго, идеже обители многи суть.

Слава: Досады, скорби, обиды радостно терпел еси, помышляя, яко венец без победы, победа без подвига, подвиг без брани, брань без врагов не бывает.

И ныне: О Дево Госпоже, Мати Зиждителева! Небесных еси чинов радование и человеческому роду благословенная Помощнице, моли спастися душам нашим.

Господи, помилуй (трижды). Слава, и ныне:

Кондак, глас 8-й

Апостолов преемниче, святителей украшение, Православныя Церкве учителю, Владыце всех молися мир вселенней даровати и душам нашим велию милость.

Икос

Душу твою украсив добродетелию, ум просветив любомудрием, пастырь добрый явился еси стаду Христову, словом и писанием уча, наказуя и вразумляя, житием своим образ словес являя, темже на Небеси венцем сливы украсился еси от Пастыреначальника Христа, на земли сияя нетлением мощей и источая обильныя токи чудес верою призывающим тя, досточудне и Богомудре Тихоне. Молися ко Господу даровали душам нашим велию милость.

Песнь 7

Ирмос: Божия снизхождения огнь устыдеся в Вавилоне иногда: сего ради отроцы в пещи, радованною ногою, яко во цветнице, ликующе, пояху: благословен еси, Боже отец наших.

Святителю отче наш Тихоне, моли Бога о нас.

Терпением стяжал еси душу твою, блаженне, путем тесным, единым ведущим в жизнь вечную, шел еси, выну взирая на крестный путь Подвигоположника Христа и Сего образ житию твоему полагая.

Святителю отче наш Тихоне, моли Бога о нас.

Всего себе любви Божией предал еси, душу и тело, сердце и разум, память и волю, намерение, начинание, слово, дело и помышление Богу в любовь посвятил еси.

Слава: Отец сирот, и вдов защитник, и богатство нищих, болящих утешение, и сущих в богатстве наставник, старости жезл, и наказание юности, и монашествующим добродетелей правило явился еси, блаженне Тихоне.

И ныне: Радуйся, Марие, радуйся, Спасителя миру рождшая, пристанище буди нам, житейскою бурею волнуемым, и отишие в пучине скорбей, и водительство к Небесным селением.

Песнь 8

Ирмос: Седмерицею пещь халдейский мучитель Богочестивым неистовно разжже, силою же лучшею спасены, сия видев, Творцу и Избавителю вопияше: отроцы, благословите, священницы, воспойте, людие, превозносите во вся веки.

Святителю отче наш Тихоне, моли Бога о нас.

Царствия Небеснаго еще на земли сын быв, выну воздыхал еси к Сыну Божию, вопия Ему: буди ми пища и питие, буди свет души моея, буди отрада в скорби, буди жизнь вечная по воскресении, да превозношу Тя во веки.

Святителю отче наш Тихоне, моли Бога о нас.

Адама падение, Христовыми страстьми искупление, час смертный, Страшный Суд, мучения грешных, блаженство праведных всегда помышляя, рыдал еси, нам умиления образ показуя, себе же предочищая к будущей славе.

Слава: Труды по вере и благочестию подъем в жизни сей, сладце по трудех почил и упокоился еси: сошел бо еси во гроб, яко пшеница, для житницы Божия созрелая, во время пожатая.

И ныне: Иссопом Животворящия Крове за спасение мира закланнаго Агнца, из Твоих пречистых кровей плоть приемшаго, окропи мя, оскверненнаго, Владычице, и очисти мя, да Твоим матерним заступлением паче снега убелюся.

Песнь 9

Ирмос: Ужасеся о сем Небо, и земли удивишася концы, яко Бог явися человеком плотски и чрево Твое бысть пространнейшее Небес. Тем Тя, Богородицу, Ангелов и человек чиноначалия величают.

Святителю отче наш Тихоне, моли Бога о нас. 

Ходатай явился еси и молитвенник теплый о нас к Богу, святителю, милостива убо молитвами твоими соделай Владыку, испроси, отче, прегрешений оставление верою священную память твою празднующим и сердечною любовию тя величающим.

Святителю отче наш Тихоне, моли Бога о нас. 

От Бога Света Небесным светом осиянный, просвети нас, помраченных страстьми житейскими, решити же и вязати власть от Него приемый, разреши прегрешения наша и Царствия Небеснаго сподоби память твою празднующих и достойно тя величающих.

Слава: Наше хваление сие, от недостойныя и окаянныя души, от усердия же богатаго приносимое тебе, приими милостивно, святителю, благодать противу воздая нам щедрообильную.

И ныне: Адама падшаго возставила еси, Богомати, рождши Новаго Адама, возстави и нас, падших по подобию древняго, но благодати Новаго тепле верующих.

